
В  О  В  Е  Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 
Во легислативата на Република Македонија со Законот за странците („Службен весник на Република Македонија“ број 35/06, 66/07, 117/08, 92/09 и 156/10) се уредуваат прашањата што се однесуваат на условите за влез, напуштање и престој на странците во Република Македонија, како и нивните права и обрски.

Имено, во глава IV. ,,Престој на странци,, во делот во кој е уредена постапката за издавање на дозвола за привремен престој, во членот 51 е определено дека дозволата за привремен престој ќе се издаде врз основа на барање на странецот кој има намера да престојува во Република Македонија, а барањето за издавање на дозвола за привремен престој странецот го поднесува до дипломатско-конзуларното претставништво на Република Македонија во странство. По исклучок, од хуманитарни причини како и во други случаи утврдени со овој закон, барањето за издавање на дозвола за привремен престој може да се поднесе и во Министерството за внатрешни работи.

Со Законот за вработување и работа на странци („Службен весник на Република Македонија“ број 70/07, 5/09, 35/10) се уредуваат условите и постапката под кои странци можат да се вработуваат или да работат во Република Македонија, освен ако со меѓународен договор поинаку не е утврдено. 


Работната дозвола е документ врз основа на кој домашниот или странскиот работодавач склучува договор за вработување или работа или извршува друга работа со странец согласно со одредбите предвидени во предметниот закон.


Барањето за издавање на работна дозвола странецот го поднесува до дипломатско-конзуларното претставништво на Република Македонија во странство, во државата чиј државјанин е или во државата каде што тој престојува врз основа на дозвола за престој. 


Со предметниот закон предвиден е исклучок во кои ситуации на странецот му се овозможува барањето за издавање на работна дозвола да го поднесе до Агенцијата за вработување, наместо во дипломатско-конзуларното преставништво.


Согласно наведеното, а имајќи ја предвид законската можност за исклучок од постојното правило, заради отстранување на бариерите за поголемо инвестирање во Република Македонија преку поедноставување на постапките за издавање на работна дозвола и дозвола за привремен престој,  во повеќе наврати се одржаа работни состаноци на кој претставниците на Министерството за внатрешни работи, Министерството за труд и социјална политика и Агенцијата за вработување ги разгледаа можностите за поедноставување на постапките за издавање на наведените два документа, со предвидување на можност барањата за нивно издавање,  да може да се поднесуваат и во Република Македонија, односно во Министерството за внатрешни работи.



Со оглед дека станува збор за комплексно прашање кое е уредено во двата горенаведени закона што се во надлежност на Министерството за внатрешни работи и Министерството за труд и социјална политика, секое од овие Министерства пристапи кон законско уредување на материјата во рамките на своите надлежности.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН 

    Oсновната заложба при изготвување на Предлогот на закон за дополнување на Законот за странците е отстранување на бариерите за поголемо инвестирање во Република Македонија преку поедноставување на постапките за издавање на дозвола за привремен престој на странец 
Предлогот на закон за дополнување на Законот за странците се заснова врз исти начела врз кои е заснован Законот за странците.

Со решенијата содржани во Предлогот на закон за дополнување на Законот за странците се настојува да се почитува принципот на конзистентност на правниот поредок на Република Македонија.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

За извршување на предложениот закон не се потребни финансиски средства од Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За извршување на предложениот закон не се потребни финансиски средства и истиот не повлекува материјални обврски за одделни субјекти.
ПРЕДЛОГ НА ЗАКОН 

ЗА ДОПОЛНУВАЊЕ НА ЗАКОНОТ ЗА СТРАНЦИТЕ

Член 1

Во Законот за странците („Службен весник на Република Македонија“ број 35/06, 66/07, 117/08, 92/09, 156/10 и 158/11)  по членот 51 се додава нов член 51-а, кој гласи:
„Член 51-а

За странците кои се ангажирани од страна на правни лица што превземаат активности од суштинско значење за инвестирање во Република Македонија, барањето за издавање на дозвола за привремен престој може да се поднесе и во Министерството за внатрешни работи на Република Македонија, лично или од страна на овластен претставник на правното лице.

Странците и правните лица од ставот 1 на овој член се определени со посебен закон.

По исклучок од членот 53 на овој закон, на странците од ставот 1 на овој член, решението со кое им се дозволува привремен престој може да им се издаде и во Министерството за внатрешни работи на Република Македонија.“

Член 2

Овој закон влегува во сила осмиот ден од денот на објавувањето во „Службен весник на Република Македонија“.
О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Во легислативата на Република Македонија со Законот за странците („Службен весник на Република Македонија“ број 35/06, 66/07, 117/08, 92/09, 156/10 и 158/11) се уредуваат прашањата што се однесуваат на условите за влез, напуштање и престој на странците во Република Македонија, како и нивните права и обрски.

Имено, во глава IV. ,,Престој на странци,, во делот во кој е уредена постапката за издавање на дозвола за привремен престој, во членот 51 е определено дека дозволата за привремен престој ќе се издаде врз основа на барање на странецот кој има намера да престојува во Република Македонија, а барањето за издавање на дозвола за привремен престој странецот го поднесува до дипломатско-конзуларното претставништво на Република Македонија во странство. 

По исклучок, од хуманитарни причини како и во други случаи утврдени со овој закон, барањето за издавање на дозвола за привремен престој може да се поднесе и во Министерството за внатрешни работи.

 Заради отстранување на бариерите за поголемо инвестирање во Република Македонија преку поедноставување на постапките за издавање на дозвола за привремен престој на странец, се предлага утврдување на можност барањето за издавање на дозвола за привремен престој на странци ангажирани од правни лица кои се од суштинско значење за инвестирање во Република Македонија да се поднесува и во Министерството за внатрешни работи и тоа лично или од страна на овластен претставник на правното лице, при што странците и правните лица ќе бидат определени со посебен закон.

Исто така предлага и исклучок, во смисла дека решението со кое им се дозволува привремен престој на оваа категорија на странци, да се им се издава и во Министерството за внатрешни работи.  
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените одредби се меѓусебно поврзани и имаат за цел поедноставување на постапката за издавање на дозвола за привремен престој на странци ангажирани од правни лица кои се од суштинско значење за инвестирање во Република Македонија со што ќе се отстранат бариерите за поголемо инвестирање во Република Македонија. 

III.     ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија  ќе се постигне целосна хармонизација на позитивната законска регулатива и ке се одржи конзистентноста на правниот поредок во Република Македонија. 

